
	ШОНХРЫН ДУУН

	 

	“Монголын зохиолчдын эвлэл” Улаанбаатар хотноо 1951 онд эрхлэн хэвлүүлсэн 
“М. Горький - ӨГҮҮЛЛЭГҮҮД” номоос

	Цогт охин тэнгэр сангийн захиалгаар Цагаан бамбарууш хэвлэлийн газарт 2021 онд цахим хэлбэрт хөрвүүлэв.

Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Б. Ринчений орчуулга

	 

	 

	ШОНХРЫН ДУУН

	 

	Эргийн дэргэд залхуурах мэт санаа алдагч их Тэнгис сарны цэнхэр туяа туссан холхид нойрсоод хөдлөхгүй байна. Мөнгөлөг зөөлөн өнгө байдалт тэнгис, тэртээ хол, өмнө зүгийн хөх тэнгэртэй нийлэлдээд, оддын алтан сүлжмэл хээг нуун үл чадагч, хөдлөхгүй сэмжин цагаан үүлсийн сиймхийг тольдон тусгаж бөх нойрсжээ.

	Тэвчээргүй долгио эрэг өөд нойрмоглон авирахдаа яахан шивнэж байгаа юм бол? гэж тэнгэр, тэнгисийн дээрээс доошоо улам улам бөхийж байгаа юм шиг санагдана.

	Баруун хойнох салхинд үзэсгэлэн бусаар махийсан модтой уулс, огторгуйн хөх цөл өөд оргил юугаа эрслэн өндийж, хурц ялгаран үзэгдэж барааг нь, өмнө зүгийн шөнийн энхрийлэгч зөөлөн харанхуй бүр ч, бөөрөнхийлөн зөөлрүүлжээ.

	Уулс, бодлого болсон сүртэй байдалтай. Долгионы нуга ар хянга дээр уулсын хар сүүдэр тусаад, усны үргэлжлэн цалгиж, долгионы хөдлөн, хөөсний шүүрс алдах мэт чимээ гарч байгааг даран зогсоох гэсэн шиг нөмөрнө. Уулсын оргилын тэртээгээс гарч ирээгүй сарны хөх мөнгөн туяаны хамт орчин тойронд түгсэн нууц нам гүмийг үймүүлэн бий эл анир бүгдийг тэр сүүдэр нөмрөн дарах гэж байгаа юм шиг санагдана.

	А-л-лха-а-аквар... гэж, өмнө зүгийн наранд гандсан мэргэн билигт, цэнхэр буурал өндөр, Крымын өвгөн хоньчин Надыр Рагим Огло аяархан санаа алдана.

	Уулнаасаа тасарч, хөвд хаг ургаад гуньхран атийж хэвтэгч том хүр чулууны дэргэд, тэр өвгөн бид хоёр элсэн дээр хэвтэж байна. Энэ том чулууны тэнгис тийш хандсан талд нь долгио, усны замаг ногоо өлгөсөн нь тэнгис уул хоёрын завсарт бий зурвас элсэнд тэр чулууг уяж даруулсан шиг үзэгдэнэ. Манай түүдэг галын туяа, тэр чулууны уул тийш харсан талд гэрэл тусгаж, сүүмэлзэхэд ган гав гарсан чулууны дээгүүр сүүдэр гүйнэ.

	Рагим бид хоёр, дөнгөж сая барьсан загас чанаж, сэтгэл их бахтай. Юм бүхэн учиртай, утгатай мэт санагдан, биеийг нэвтэрхий мэдэж, сэтгэлд бодох хүслээс өөр хүсэл эрмэлзэл ордоггүй, ариун тунгалаг сэтгэлэг төгөлдөр байна.

	Тэнгис, эрэгтэй наалинхайлан наалдаж, долгионы, анир, галын дэргэд ойртон дулаацъя гэж энхрийлэн гуйж байгаа юм шиг. Долгион цалгих яруу анирын дундаас хааяа баахан алиалах байдалтай чимээ сонстож байгаа нь зүрхтэй шиг нэг долгио, бидэнд ойртон иржээ.

	Рагим, тэнгисийн зүг харж элгэн дээрээ хэвтээд будантсан холхиныг сэртэлхийлэн тохойгоор тулж, гарын алга дээр эрүүгээ тавьжээ. Сэгсгэр хонин нэхий малгай нь шилэн хүзүү нь дээр нь буугаад тэнгисээс түүний жижиг үрчлээ болсон өндөр магнайн өөдөөс сэрүү татна. Рагим, миний сонсож байгаа эсэхийг үл анхааран тэнгистэй үг хэлэлцэх адил, бодон шүүмжилснээ ярьж байгаа нь:

	— Тэнгэрийг сүсэглэгч хүн, энхжиний оронд очно. Тэнгэр хийгээд түүний богд хүнд үл сүсэглэгч хүн яадаг бол? Энэ хөөс болоод явж ч магад. Усанд үзэгдэж байгаа тэр мөнгөн толбо ч бас тийм амьтан байж магад... хэн мэдэх вэ? гэнэ ээ.

	Өргөн уудам бараан тэнгис гэрэлтэж зарим газар нь сарны хааш яаш туссан толбоны туяа үзэгдэнэ. Уулсын сагсгар оргилын цаанаас сар гарч, өөдөөс нь аяархан шүүрс алдаж байгаа тэнгисийн эрэг тийш, бидний хэвтэж байгаа газрын дэргэд байгаа том чулуу руу гэрлээ бодлого болсон мэт тусгаж гийгүүлэн байна.

	— Рагим... үлгэр хэлээч... гэж өвгөнөөс гуйвал.

	— Яах нь вэ? гэж Рагим над руу харалгүй дуугарав.

	— Яах вэ? Би чиний үлгэрт дуртай гэхэд, 

	Би мэддэгээ хэлж өгсөн шүү. Одоо мэдэх үлгэр алга гэв. Энэ бол өвгөн гуай, намайг сайн гуйг гэж байгаа юм тэгээд би гуйлаа.

	— За чамд нэг дуу хэлж өгөх үү? гэж өвгөн зөвшөөрөн хүлээв. Би, тэр эртний дууг сонсохыг хүснэ. Өвгөн, тэр дууны өвөрмөц аялгууг эвдэхгүйг хичээн гиншиж өгүүлрүүн:

	Гүрвэлжин1 могой, дээр уулнаа авиран гараад, тэнгисийг халиан2 ширтэж, чийгтэй хавчилд, зангиран хэвтэв.

	Дээр тэнгэрт наран гялалзан, уулс тэнгэрийн зүг эгмээ халуунаар амьсгалан, дор долгио чулууг цохилон дэлсэв.

	Хавчил руу, чулууг харжигнуулан усан, тэнгисийн зүг тэмүүлэв.

	Цагаан хөөс сахарсан тэр буурал хүчирхэг уруй усан уулыг огтлон уурлаж, орхирон3 тэнгист4 унан цутгав.

	Гэнэт гүрвэлжин могойн эвхрэн хэвтсэн тэр хавчилд хэнхдэг хэмхэрхий шонхор шувуу, өд нь цус болж дээрээс унав.

	Огцом дуу тавьж, хөсөр ойчоод, хүчин мөхөстсөн хилэнд автагдан, хатуу чулууг хэнхдэгээр цохилов.

	Гүрвэлжин могой эмээн цочиж, яаран мөлхөж зайлаад, тэр шувуу хоёр гурван минутаас илүү наслахгүй нь гэж удалгүй мэдэв.

	Хэмхэрсэн тэр шувуунд ойртон мөлхөж ирээд, нүдэн өөд нь шуухинан шивнэж, 

	— Үхэж байна уу? чи гэвэл, 

	— Үхэж байна. Би мөн сайхан явлаа... би жаргалыг амсан мэдлээ! Би баатарлан байлдлаа... Би тэнгэрийг үзлээ... чи тэнгэрийг тийм ойрхноос үзэж чадахгүй! Ээ хөөрхий барам5 минь! гэж тэр шонхор гүнээ шүүрс6 алдан хэлэв.

	— Тэнгэр гэдэг чинь юу вэ дээ? Хоосон юм биш үү?... би тэнд яаж мөлхөх вэ? над энд... чийгтэй, дулаан хавтай сайхан байна!

	Гүрвэлжин могой, чөлөөт жигүүртэнд ингэж хэлээд, дэмий юм донгосож байна гэж дотроо элэглэв. “Нисээд ч тэр, мөлхөж явсан ч тэр, эцэстээ цөм адил, шороонд орж, товрог болно...” гэж бодов. Зоригт шонхор, гэнэт сэргэн өндийсхийгээд, хавчлыг өргөн тойрон харав.

	Бор чулууны завсраар ус нэвчиж, харанхуй хавчилд бунгинан бүгчим, илжрэнхий үнэр ханхлав.

	Шонхор байдаг хүчээ шавхаж, гуньхран хорсож, хашхиран өгүүлрүүн:

	— Ай, тэнгэр өөд дахин нэг дэгдээд үзээсэй!... дайснаа хэнхдэгийнхээ шарханд тэврээд, цусандаа цацааж алах сан!.. Аяа байлдааны хавтай байдал!... гэхэд гүрвэлжин могой, шонхрын ингэж гашуудаж байгааг бодвол, тэнгэрт үнэхээр явууштай сайхан байгаа юм уу даа?.. гэж бодов.

	— Чөлөөт тэр жигүүртнийг чи хавчлын захад хүрээд, дорогш үсрэн буугаад үз. Жигүүр чинь чамайг өргөөд, тэнгэртээ түр зуур нисэн явах ч юуны магад гэхэд, шонхор цочин хөдөлж, ихэмсэг дуун гаргаад, чулуун дээрх нялцгай шалхаг дээгүүр савраараа гулгасаар, халилын зүг одов.

	Халилын амсарт хүрээд, жигүүрээ дэлгэн цээжээ тэнийлгэн амьсгалаад, нүдээ хялалзан, уруугаа өнхрөв.

	Чулуу шиг, хаданд гулгаж, жигүүрээ хэмхчин, өдөө унагаасаар хурднаа ойчив.

	Урийн усан тосож аваад цусыг угаан зайлж хөөс нөмөргөөд тэнгисийн зүг аваачив.

	Тэнгисийн долгио, гашуудан орхирч, чулууг мөргөлхлөн цохилов. Жигүүртний яс нь тэнгисийн уудамд үзэгдэхгүй болов.

	 

	2

	 

	Хавчилд хэвтээд, гүрвэлжин могой, тэр жигүүртний үхсэнийг бодов. Тэнгэрт их шуналтайг санав.

	Тэгээд жаргалын хүсэл эрмэлзлээр, нүдийг баясган дур булаагч холхийг ширтэв.

	Ёроол захгүй тэр хоосонд юугаа үзсэн бол? тэр үхсэн шонхор? Түүн шиг амьтан, үхэвч, тэнгэр өөд нисэхийн хүслээр бусдын сэтгэлийг юунд бухимдуулан үймүүлдэг юм бол? Тэнд юу нь сайхан байдаг юм бэ? Би ойр зуур ч гэсэн тэнгэр өөд нисэн гардаг бол учрыг мэдэх сэн байх гэж бодов.

	Бодоод тэр ёсоор хийв. Цагариглан эвхрээд үсрэн тонгорцоглож наранд нарийн тасам шиг гялсхийв.

	Мөлхөх заяатан нисэн чаддаг үгүй еэ!.. Үүнийг гүрвэлжин могой мартаад, чулуун дээр ойчивч, үхсэнгүй. Инээд алдав.

	Тэнгэрт халин нисэхийн бахтай нь ийм юм байжээ! Ойчих нь бахтай юм байж дээ!.. инээдтэй шувууд вэ! Газар дэлхийг мэдэхгүй газар дээр уйдан бухимдаад, дээр тэнгэр өөд гарах сан гэж тэмүүлж, халуун хоосон огторгуйд амрахыг хүсэн эрдэг байжээ. Тэнд хоосон шуу даа. Тэнд саруул боловч, идэх идээгүй. Амьд биеийн түшиг тулгуургүй шүү дээ. Ихэрхэн омоглодог нь юу ч билээ. Гомдон зэмлэдэг нь юу ч билээ. Хүслийнхээ горьгүй ухаангүйг түүгээрээ нуух гэж, аж төрөхийн үйлст хэрэггүйгээ түүгээрээ халхлах гэж байдаг юм шив дээ! инээдэмт шувууд!.. Одоо тэдний үгэнд би мэхлэгдэхгүй! Би өөрөө учрыг цөм мэдэв! Би тэнгэрийг үзэв. Тэнгэрт нисэж үзээд, хэмжээд унаж үзээд хэмхэрсэнгүй харин ч биедээ улам итгэх болов. Газарт дургүй амьтан мэх залиар амьдарч яваг. Би үнэнийг мэднэ. Тэдний үгэнд итгэхгүй газраас бүтсэн би газартаа амьдарна.

	Тэгж хэлээд биеэ бахархан чулуун дээр эвхрэв.

	Гялалзсан гэрэлд тэнгис гялбаж долгио эргийг догшин дэлдэв.

	Долгионы арслангийн урхиралт омогт жигүүртнийг магтсан дуулал нижигнэн сонстож долгионы цохилоход хад доргилж догшин дуулал нь тэнгэрийг учиргүй донслуулсан нь.

	Чин зоригтны учиргүй зүрхтэйг магтан дуулна уу?

	Чин зоригтны учиргүй зүрхтэй нь амьд явахын мэргэн билэг мөн! Зоригт шонхор оо! Дайсантай тулалдаж цусаа чи урсган шавхав... цагаа болоход оч шиг халуун цусны дусал чинь, аж төрөхийн харанхуйд гялалзан, гэрэлтэй саруул, эрх чөлөөтэйг тэсгэлгүй хүсэхийн галыг зоригтон олон зүрхэндээ бадруулна!

	Чи үхэвч — чин зоригтон, их зүрхтний дуунд чиний бие үлгэр дуурайл болж, гэгээн гэрэлд, эрх чөлөөтэйн эрхэмсэг ихэмсэг уриа болж явна.

	«Чин зоригтны учиргүй зүрхтэйг магтан дуулна уу!?» гэжээ.

	Опал7 эрдэнийн чулууны өнгөт тэнгисийн уудам холхи мандал чимээ аниргүй болж, долгио элснээ эгшиглэн цалгиж байна. Би дугай, тэнгисийн зүг алсыг ширтэв. Усанд саран туяа туссаар, мөнгөн толбо улам улам олон болж байна... манай тогоо аяархан буцлав. Нэгэн долгио, эрэг өөд алиалан гарч ирээд, өдөөн шуухинаж, Рагимын толгой тийш мөлхөв.

	— Хаана очих нь вэ яв гэж Рагим түүний зүг гараа далайн зангахад, долгио үгийг дагаж, тэнгистээ өнхрөн буцав. Долгиог амьд юм шиг үздэг Рагимын ингэхэд, миний сэтгэлд элэглэх эмээх санаагүй. Орчин тойрон дахь, цөм амьд юм шиг хачин сонин, зөөлөн эелдэг үзэгдэв. Тэнгисийн байдал сүртэй тайван, өдрийн халуун нь жихүүцэн хүрээгүй уулс өөд амьсгалж байгаа тэнгэрийн сэрүүн амьсгалын битүүлэг, агуу их хүчин төгөлдөр нь мэдэгдэж байв. Хар хөх тэнгэрт эчнээ, нууцыг задруулан тайлахыг хүсэж сайхнаар хүлээхийн сэтгэлгээр соёлыг хөдөлгөн, сэтгэлийг бахдуулагч жавхлант үсгийг оддын алтан хээллээр бичсэн шиг үзэгдэв.

	Орчин тойрон цөм үүрэглэж, сэргэг соргог, хоромхон болоод үүрэглэсэн нойроо сэргэж тэсгэлгүй сайхан эгшгийн яруу дуун дуурьсана гэж санагдмаар байв.

	Тэр эгшиг дуун, ертөнцийн нууцыг тайлаад ухаан оюунд тодорхой болгоод, оюуныг хий сүүмэлзэгч галын адил бөхөөж, сэтгэлийг өөд нь ёроол захгүй хар хөх өндөр өөд аваачин, өөдөөс нь одны чичирхийлэх угалз, бас нууцыг сэнхрүүлэн бадруулах гайхамшигт хөгжмийг эгшиглэн дуурьсана гэж санагдана.

Заметки

		[←1]
	 Гүрвэлжин — Гүрвэлжин могой гэж нэгэн зүйл могой. Жижиг амьтныг иднэ. Газар мөлхөх, усанд явахдаа цөм сайн. Хоргүй. Оросоор уж гэнэ.




	[←2]
	 Халиах — гэж хандан үзэх гэсэн утгатай үг




	[←3]
	 Орхирох — гэж хүрчигнэсэн их дуун гарахыг хэлнэ.




	[←4]
	 Тэнгис — гэж дотоод бага далай гэсэн үг.




	[←5]
	 Барам — гэж хөөрхийлөх аялгуу, 




	[←6]
	 Шүүрс — гэж санаа алдах гэсэн үг




	[←7]
	 Опал — гэж нэгэн зүйлийн эрдэнийн чулуу, өнгө шаравтар цэгээн, оросоор мөн опал гэнэ. Орос монгол, энэ эрдэнийн чулууны нэрийг цөм энэтхэгээс авсан бололтой.

